
ҚАЗАҚСТАНҒА ТИГІЗГЕН ЯДРОЛЫҚ СЫНАҚ ЗАРДАБЫ ЖӘНЕ 
Н.Ә.НАЗАРБАЕВТЫҢ ЯДРОЛЫҚ ҚАРУДАН БАС ТАРТУ 

ЖОЛЫНДАҒЫ КҮРЕСІ 
 

Үмітқалиев Ұ.Ү. 
Астана, Л.Н. Гумилев ат. ЕҰУ 

 
Бүгінде әлемдегі зұлмат қару бұл ядролық қару. Көптеген экономикасы 

дамыған, ірі мемлекеттерде қазіргі сәтте ядролық арсеналы бар. Бұл ядролық 
қару екінші дүниежүзілік соғыс кезінде жанталаса қарулану сәтінде пайда 
болып, ең алғаш Жапон мемлекеті аталмыш қарудың зардаптарын шекті. 
Хиросима мен Нагасаки қалаларына түсірілген ядролық қарудан соң КСРО –да 
соның ішінде қазақ жерінде осы зұлмат қаруды сынау сынақтары жүргізілді. 
Соның ішінде ядролық қаруды сынау қиындығына душар болған Шығыс  өңірі 
болып табылады. Қазақ жеріндегі полигонның аумағы 18,54 мың шаршы 
шақырымды алып жатыр және Павлодар облысының 39 пайызын, Шығыс 
Қазақстан өңірінің 54 пайызын және Қарағанды  облысының 7 пайызын 
иеленген. Көптеген қиындықтарды көрген бұл өңір бүгінгі кезеңде де 
радияциялық өңір ретінде саналады. 1949 жылғы 29 тамызда басталған сынақ 
Семей полигонында 1989 жылдың 19 қазанына дейін жүргізілді. Осы уақыт 
арасында 467 атом сынағы жүргізіліп, оның 124-і – жер бетінде, 343-і – жер 
астында жасалды. Олардың жинақталған тротилдік баламасы 17,7 мегатонна 
болды. Бұл 1945 жылы Хиросимада жарылған бомбаның екі мың бес жүзіне тең 
болып отыр.  Бұл жарылыстар Қазақстанның шығыс өңіріне көптеген зардаптар 
алып келді. Ең алғашымен табиғи зардаптар болса, екіншіден радияциядан 
уланған халық және сәбилердің денсаулығы бүгінде алаңдарлық жағдайда 
отыр. Еркін Байғабұлының «Ядролық ЗҰЛМАТ» атты кітабында мынадай 
деректер келтірген: «1963 жылдан 90 шы жылға дейін қатерлі ісік ауруларынан 
Қайнар ауылының өзінде 200-ден астам адам қайтыс болған. Жиырмадан астам 
қыз-жігіт өзіне-өзі қол жұмсап, 18 адам ақ қан ауруынан қайтпас сапарға 
аттанған. Осы уақыт аралығында көршілес Саржал ауылында 300-ге таяу адам 
қатерлі ісік, тағы басқа ауыр металдар туғызған науқастардан қайтыс болған. 

1962 жылдан бері Саржалдың 70-тен астам адамдары өзіне-өзі қол жұмсаған, 
мұның басым бөлігі он екіде бір гүлі ашылмаған бозбала мен бойжеткендер 
еді... Саржал ауылының 300 адамы радиологиялық диспансер есебіне тіркелген. 
Медициналық тексеруден өткенде 1083 адамның  500-ден астамының 
денсаулығында түрлі ауытқушылықтар анықталған. Ауылдағы орта мектептің 
800 оқушысын тексеруден өткізгенде, төрт жүзден астамынан қатерлі ісіктің 
белгілері байқалған» - деп көрсетеді. Бұл Семей полигонының адамдардың 
денсаулығы мен психологиясына қаншалықты әсер еткенін байқалтады [1,210-
б.]. Осы зұлматтың қасіретін болашақта халық одан әрі шекпес үшін 1991 ж. 29 
тамызда ҚР Президенті Н.А. Назарбаевтың № 409 Жарлығымен Семей 
полигоны жабылды. Бұл Елбасының әлемдік аренада Қазақстанды ядролық 
қарусыз мемлекеттер қатарына қосу жолындағы күресінің алғашқы қадамы 
болды. 

Елбасы Н.Ә.Назарбаев өзінің «Бейбітшілік кіндігі» атты кітабында 
Қазақстанда Тәуелсіздіктің алғашқы жылдарындағы: «1991 жылдың басына 
қарай Қазақстан аумағында жаппай қырып-жоятын қарудың орасан арсеналы 
болды, ол құрлықаралық баллистикалық зымырандарған арналған 1216 
ядролық боеголовкалар мен ауыр бомбалағыштарға арналған ядролық 
зарядтарды қамтитын» - деп елдің ядролық қуатын сипаттайды. Осыншама 
ядролық қаруды Қазақстанға одан әрі дамыту тиімсіз болды және АҚШ 
тәуелсіз мемлекеттердің есебінен «ядролық клубты» кеңейтуге қарсы екендігін 
ашық мәлімдеме жасады [2,16-б.].  

Қазақ жеріндегі қару турасында: «Қолда тұрған ядролық қаруды жоюдың 
қажеті жоқ, қарусыз ел – қауқарсыз, алыс-жақын елдер сұрапыл қаруымыз 
болса ғана санасады», - деушілер болды. Елбасы өзінің Вашингтон таймс 
газетіне берген сұхбатында «бізге ядролық қаруды сақтап қалындар, ядролық 
қаруы бар алғашқы және жалғыз мұсылман ел боласыңдар, қаржылық көмек 
көрсетеміз, қолдау білдіреміз деген көптеген кеңес берушілер болды» - деп 
өзгелердің Қазақстандағы қаруды қалдырғысы келгендігін айтты [5]. Бірақ, 
Қазақстан енді ғана Тәуелсіздікке қол жеткізген сәтте ғылымсыз, білімсіз, 
мықты экономикасыз,  мол қаржы қаражатсыз мемлекетіңді, халқыңды ешкім 
мойындамайтындығын түсінікті жәйт болды. Осы себепті, көреген Елбасы 
Н.Ә.Назарбаев Қазақстан халқын көптеген зардаптардан құтқарды. Ол Тәуелсіз 
Қазақстанды ядролық қарусыз мемлекет деп жариялады. Бұған негіз болған 
1992 жылы 23 мамыр айында қол қойылған Лиссабон хаттамасы, ол 
Қазақстанның, Украина мен Беларусьтің ядролық қаруға ие болуға ықтимал 
талаптануынан бас тартуын заңдық тұрғыдан растады. Жаңа тәуелсіз 
мемлекеттер Ядролық қаруды таратпау туралы шартты өздерінің ұстанатыны 
туралы мәлімдеді.  

1994 жылғы 5 желтоқсанда ЕҚЫҰ Будапешттік саммиті кезінде Ресей, 
Ұлыбритания Қазақстанның, Беларусьтің және Украинаның ядросыз 
мемлекеттер ретінде ядролық қаруды таратпау шартына қосылуына 
байланысты оларға қауіпсіздік кепілдіктерін беру туралы Меморандумға қол 
қойды. Осы құжатқа қол қою халықаралық қауымдастықтың Қазақстанның өз 
аумағынан ядролық қаруды шығару бойынша міндеттемелерін толық және 

бұлжытпай орындау фактісін мойындағанын білдірді. Кейінірек Қазақстанға 
осындай түрдегі кепілдікті Қытай мен Франция ұсынды. 

Лиссабон хаттамасынан кейінгі Қазақстанның жағдайын Қасымжомарт 
Тоқаев өзінің «Беласу» атты кітабында былай сипаттайды: «Лиссабон 
хаттамасына қол қойылғаннан кейін-ақ біздің елімізді дипломатиялық танудың, 
Қазақстанға шетелдік елшіліктерді және халықаралық ұйымдардың 
өкілдіктерін жіберудің ұзын сонар жұмысы, Президент Н.Ә.Назарбаевтың 
қазіргі әлемнің жетекші мемлекеттерінің басшыларымен кездесулері мен 
келіссөздері басталды. Қазақстан келбетінен дүниежүзілік қоғамдастық онымен 
ынтымақтасуға және оны дамытуға болатын, халықаралық өмірдің неғұрлым 
көкейкесті мәселелері бойынша диалог жүргізуге болатын, әлемдік тәртіптің 
тағдыры үшін жауапты, кемелденген мемлекетті көрді». Бұл Қазақстанның алға 
басуын көрсетті, 1995 жылы Лиссабон хаттамасын мерзімсіз ұзартуға 
бастамашы болды [3,152-153-б.]. Ақ үй кеңесшісі Майк Макфол: «Ядролық 
қарудан бас тарту арқылы, Қазақстан халықаралық экономикаға жол салды» - 
деп атап өтті [6]. 

Біз, Қазақстан халқы, ядролық бұғаудан еркіндіктің арқасында босадық. 
Тәуелсіздікке қол жеткізген соң бірден бейбіт жолға түстік. ХХ ғасыр аяғында, 
өз еркімізбен ядролық қарудан бас тарту арқылы біз ХХІ ғасырдың қандай 
болуы қажеттігін көрсеттік», - деп жазды Елбасы өзінің «Бейбітшілік кіндігі» 
деген кітабында [2,128-б.]. Елбасына деген ықыласы мен құрметін «Ядролық 
қауіпті азайту бастамасы» қорының тең төрағасы Тэд Тернер былай білдіреді: 
«Қарусыздану мәселелері бойынша Сізбен жұмыс істеу – біз үшін үлкен 
мәртебе. Президент мырза, Сіздің ядролық қарудан бас тарту туралы шешіміңіз 
– асқан батылдық пен салиқалылық белгісі. Егер барлық мемлекеттердің 
басшылары Сіздей ойласа, ядролық қауіп мүлде болмайтын еді. Сіз әлемге 
тамаша үлгі көрсеттіңіз, ал біз Сізбен әріптес болғанымызды мақтан тұтамыз». 
Ал, АҚШ Конгресінің мүшесі Э.Фалеомаваегидің Елбасы турасында: «Өз елін 
шексіз сүйген көшбасшы ғана елінің қауіпсіздігі мен жарқын өмірі үшін 
тәуекелге басын тігеді. Мен Қазақстан Президенті әлемдік Нобель сыйлығын 
алуы қажет деп санаймын»-деген лебізін білдірді [4].  

Елбасының ұсынысымен 29 тамыз халықаралық Ядролық сынақтарға 
қарсы тұру күні болы жарияланды. БҰҰ басшысы Пан Ги Мун 2010 жылғы 
Қазақстанға сапары кезінде «Назарбаев мырза 1991 жылы сынақ алаңын жабуда 
теңдессіз көшбасшылық пен бастамагерлік танытты. Соның бастамасының 
арқасында 29 тамыз халықаралық Ядролық сынақтарға қарсы тұру күні болып 
белгіленді» - деп түйді. 

Қазақстан 1996 ж. қыркүйегінде БҰҰ 51-ші сессиясы барысында Қазақстан 
Ядролық сынақтарға жалпылама тиым салу Келісіміне (ЯСЖТК) қол қойып, 
2001 ж. 14 желтоқсанында бекітті. ЯСЖТК қол қою арқылы Қазақстан Келісім 
аясындағы анықтаушылық режимін нығайтуға үлкен үлес қосты. ЯСЖТК 
ережелерін тиімді орындау мақсатында ҚР Үкіметі мен ЯСЖТК Ұйымының 
дайындық комиссиясы арасында Ядролық мониторинг құралдарына 
байланысты қызметтерді жүзеге асыру туралы Келісімге келді. 

1994–1996 жж. ядролық қарусыздану саласындағы белсенді қызметінің 
арқасында Қазақстан 1996 ж. Қарусыздану жөніндегі конференцияның 
бақылаушысы, ал 1999 ж. 5 тамызда толық мүшелігіне өтті. 

2002 ж. 13 мамырында Қазақстан Ядролық жабдықтаушылар тобының 
(ЯЖТ) 40-шы мүшесі болды. Біздің ЯЖТ қосылудағы негізгі мақсатымыз 
терроризммен күрес шараларын белсендендіру, жаппай қырып-жою қаруының 
таралуына қарсылық, ядролық материалдардың қолданылуы мен 
тасымалдануына бақылауды күшейту болып табылады. 

2004  ж. 6 ақпанында Қазақстан ҚР мен МАГАТЭ арасындағы кепілдірді 
қолдану туралы келісімнің қосымша хаттамасына қосылып, оны 2007 ж. 19 
ақпанында бекітті (№ 229-II заң). 

2005  ж. Қазақстан «Краков бастамасы» атты Жаппай қырып-жою 
қаруының таралуы саласындағы қауіпсіздік бойынша бастамаға қосылды. 

2012 ж. 24 қаңтарында Қазақстан Жап-пай қырып-жою қаруының 
таралуына қарсы «Сегіздік тобы» (G8) елдерінің Жаһандық серіктестігіне 
қосылды. 

Бүкіл әлемге белгілі, тәуелсіздік алғаннан кейін Қазақстан мұрагері болған 
ядролық қарудан бас тарту және Қазақстанды ядролық қаруды таратпау 
саласындағы көшбасшыға айналдыру Қазақстанның және оның Президенті 
Нұрсұлтан Назарбаевтың аса ұлы жетістіктерінің бірі болды. Бүгінде 
Елбасының Ядролық қаруға күресі арқасында Қазақстан әлем алдында үлгі 
болды, Қазақстан халқы неғұрлым қауіпсіз әлемде өмір сүретін болды. Елбасы 
Н.Ә.Назарбаевты осынау ұлы жетістігі үшін және  ядролық қарусыз әлемді көре 
алғандығы үшін мақтан тұтамыз. 

